
রোমান্টিক একটা গল্প। শুরু থেকে শেষ পর্যন্ত অবিশ্বাস্য ঘটনা ঘটতে থাকে। পরতে পরতে টুইস্ট। চারপাশে আবেগের ছড়াছড়ি। পেট্রা, প্রিয় আর নিকিতার ত্রিভুজ প্রেম। যদিও চতুর্থ আরেকটা চরিত্র চতুর্ভুজ বানানোর চেষ্টায় ছিল কিন্তু পেট্রা ব্যক্তিত্বের কাছে পাত্তা পায় নি।




পেট্রা নামটা ভালো লেগেছে, ক্লিওপেট্রা থেকে পেট্রা! স্কুল জীবনে প্রেমের শুরু, ধর্ম ভিন্ন হবার কারণে বিয়ে হবার পরেও ডিভোর্স পর্যন্ত গড়ায় প্রিয় আর পেট্রার সম্পর্ক। প্রভাবক হিসেবে কাজ করে প্রিয়র পিতা বিশিষ্ট মন্ত্রী বাবর খান। প্রিয়র বউ করে ঘরে তোলেন মধ্যবিত্ত পরিবারের মেয়ে নিকিতাকে! ওদিকে প্রিয় আবার নিকিতাকে স্ত্রীর মর্যাদা দেয় না। মন থেকে পেট্রাকে সরাতে পারে না। পুরোটা সময় প্রিয়-পেত্রা একে অপরকে ভালোবেসেই যায়, কখনো লুকিয়ে লুকিয়ে, কখনো বা প্রকাশ্যে।




বেশি সস্তা গল্প মনে হচ্ছে? না, ততটা সস্তা নয়। কিছু সময় পরপর নতুন নতুন ঘটনা ঘটে, নতুন নতুন তথ্য সামনে আসে। যেমন, অবিবাহিত ভেবে পেট্রা প্রেমে পড়া সহকর্মী স্মরণ হঠাৎ আবিস্কার করে পেট্রা খৃৃস্টান (আমিও হঠাৎই আবিস্কার করি, কারণ এর আগে পেট্রার পরিবারে সমস্যা মা-শিখা, বোন-প্রিয়াংকার সাথে পরিচয় হয়, যাদের নাম থেকে জানা যায় না তারা কোন ধর্মের), পেট্রা ডিভোর্সি কিংবা ওর সাত বছরের এক ছেলে আছে! গল্পের আরেক অংশে আমরা জানতে পারি পুত্রটি পেট্রার নিজের গর্ভজাত নয়! ওদিকে পেট্রার ভাইর সাথে নিকিতার বোনের প্রেম- আরেকটা ধর্ম সংক্রান্ত জটিলতা দেখা দেয়! এখানে অবশ্য আরেকটা কথা ভাবা যেতে পারে, ঘুরেফিরে সবকিছু পরিচিত মানুষগুলোর মধ্যেই ঘটছে। যেমন, স্মরণ আর প্রিয় (পেট্রার দুই প্রেমিক) একই সাথে জিম করে!




লেখার ধরণ বিবেচনা করলে বলা যায়- সহজ পাঠ্য। ৩২০ পৃষ্ঠার বই সহজেই পড়ে ফেলা যায়। তেমন একটা চাপ তৈরি হয় না কিংবা কোনো অংশ একাধিকবার পড়ার প্রয়োজন পড়ে না। তবে এতো বড়ো উপন্যাসের বেশ কিছু ক্ষেত্রে খুব সংক্ষিপ্ত অংশে বর্ণনা সেরেছেন, চরিত্রগুলো সেসব স্থানে আরো বেশি গুরুত্ব দাবী করে। অন্যভাবে বলা যায়, লেখায় গভীরতা একটু কম মনে হয়েছে। আবার এটাও অস্বীকার করা যায় না যে, ৩২০ পৃষ্ঠার বই পড়তে কখনো বোরিং লাগেনি।




এখানে আরেকটা কথা উল্লেখ করা যেতে পারে, ইচ্ছে করলে বইটা ২০ ফর্মা থেকে ১৬/১৭ ফর্মায় বইটা বাঁধাই করা যেত (ফন্ট সাইজ-এলাইনমেন্ট বিবেচনায়), সেক্ষেত্রে বইয়ের দাম একটু কমানো যেত। উচ্চবিত্তের প্রেমকাহিনী মধ্যবিত্তের হাতের নাগালে থাকতো!




ব্যক্তিগত মতামত হলো, উপন্যাসটা মোটামুটি মানের।

রেটিং ৬.৫/১০।

